
Annotatsiya:  Mazkur ishda O‘zbekiston Respublikasida logistika 

tarmog‘ining hozirgi holati, rivojlanish tendensiyalari va istiqbollari tahlil qilinadi. 

Unda transport va kommunikatsiya infratuzilmasining modernizatsiyasi, xalqaro 

hamkorlikning kengayishi, raqamlashtirish jarayonlari va xususiy sektor ishtirokining 

oshishi kabi asosiy yo‘nalishlar yoritilgan. Shuningdek, O‘zbekistonning strategik 

geografik joylashuvi va mintaqaviy tranzit imkoniyatlari asosida mamlakatni logistika 

markaziga aylantirish istiqbollari tahlil etadi. 

Kalit so‘zlar: Logistika xarajatlari, optimallashtirish, transport logistika, 

omborxona boshqaruvi, raqamli logistika, multimodal tashish, yetkazib berish zanjiri, 

xarajatlarni kamaytirish, axborot texnologiyalari, logistika samaradorligi. 

Kirish: 

Bugungi globallashuv davrida logistika tarmog‘i har bir mamlakat iqtisodiyoti 

uchun strategik ahamiyat kasb etmoqda. Ayniqsa, Markaziy Osiyoning yuragida 

joylashgan O‘zbekiston uchun logistika tizimini samarali rivojlantirish nafaqat ichki 

ehtiyojlarni qondirish, balki xalqaro transport yo‘laklarida muhim o‘rin egallash 

imkonini beradi. Mamlakatda so‘nggi yillarda olib borilayotgan islohotlar natijasida 

logistika infratuzilmasini modernizatsiya qilish, transport-kommunikatsiya 

tarmoqlarini kengaytirish va zamonaviy logistika markazlarini tashkil etish bo‘yicha 

bir qator muhim qadamlar tashlanmoqda. 

   So‘nggi yillarda logistika sanoati jahon bozorida jadal rivojlanmoqda. 

Statistika ma’lumotlariga ko‘ra, 2024-yilda global logistika bozorining hajmi 10,6 

trillion AQSh dollarini tashkil etgan. Prognozlarga ko‘ra, bu ko‘rsatkich 2030-yilga 

borib 15 trillion dollardan oshadi. Bunday kengayish sharoitida logistik xarajatlarni 

samarali boshqarish va optimallashtirish masalasi har qachongidan ham dolzarb bo‘lib 

qolmoqda. Logistika xarajatlari ishlab chiqaruvchi va savdo korxonalarining umumiy 

xarajatlarida katta ulushni tashkil etadi. Misol uchun, kompaniyalar darajasida olib 

borilgan tadqiqotlar shuni ko‘rsatadiki, logistika xarajatlarini atigi 5% ga kamaytirish 

orqali korxonaning sof foydasini 10–15% ga oshirish mumkin. Ayniqsa, transport va 

omborxona xarajatlarini raqamli texnologiyalar orqali boshqarish bu borada katta 

samara beradi. Ma’lumotlarga ko‘ra, ERP, WMS, va TMS tizimlarini joriy qilgan 

kompaniyalar o‘z logistika xarajatlarini o‘rtacha 12–20% gacha kamaytirishga 

erishgan. Bu yirik infratuzilmaviy loyihalar mamlakatda logistika sohasining 

raqobatbardoshligini oshirishga xizmat qiladi. Shunday qilib, mavjud statistik 

ko‘rsatkichlar asosida aytish mumkinki, logistika xarajatlarini optimallashtirish 

nafaqat korxona darajasida, balki milliy iqtisodiyot miqyosida ham ijobiy natijalar 

beradi. Bu esa ushbu tadqiqotning dolzarbligini yanada kuchaytiradi.Transport 

infratuzilmasining ayrim hududlarda yetarli darajada rivojlanmagan. Ayniqsa, qishloq 

joylarida yo‘llarning sifatsizligi mahsulotlarning tez va sifatli yetkazilishini 

qiyinlashtirmoqda. Bu borada yo‘llarni modernizatsiya qilish, temiryo‘l va avtomobil 

transport tarmoqlarini kengaytirish zarur. Shuningdek, omborxona boshqaruvi 

tizimining eskiligi ham muhim muammolardan biridir. Ko‘plab omborlarda 

mahsulotlar qo‘lda hisobga olinadi, bu esa noto‘g‘ri ma’lumotlar, mahsulot yo‘qotilishi 

yoki muddati o‘tgan tovarlar bilan bog‘liq muammolarga olib keladi. Bunday 

holatlarning oldini olish uchun zamonaviy omborxona boshqaruvi (WMS) tizimlarini 

joriy etish, omborlarni avtomatlashtirish va saqlash texnologiyalarini rivojlantirish 

talab etiladi. Yana bir dolzarb muammo – malakali logistika mutaxassislarining 

yetishmasligidir. Xalqaro tajriba va zamonaviy texnologiyalarni biladigan kadrlar soni 

oz. Bu borada ta’lim tizimida logistikaga oid maxsus fanlarni kengaytirish, amaliyotga 

yo‘naltirilgan o‘quv kurslarini tashkil etish va xorijiy tajriba asosida kadrlar tayyorlash 

muhim hisoblanadi. Axborot texnologiyalaridan foydalanishning past darajada ekani 

ham logistika samaradorligini cheklamoqda. Ko‘plab tashkilotlar yuklarni qo‘lda 

kuzatadi, hujjatlar esa elektron emas, qog‘oz shaklida yuritiladi. Raqamli logistikani 

joriy etish, GPS va IoT texnologiyalari orqali yuk harakatini real vaqt rejimida kuzatish 

bu muammoning asosiy yechimidir. 

  Xulosa: 

  O‘zbekistonda logistika tarmog‘i so‘nggi yillarda iqtisodiy rivojlanishning 

muhim yo‘nalishlaridan biriga aylangan. Transport infratuzilmasini modernizatsiya 

qilish, raqamlashtirishni joriy etish va xalqaro logistika tarmoqlariga 

integratsiyalashish jarayonlari mamlakatni mintaqaviy tranzit markaziga aylantirish 

imkonini bermoqda. 

